
Выкарыстанне тэхналогіі развіцця крытычнага мыслення 
на ўроках беларускай мовы і літаратуры

Вялікае значэнне ў павышэнні матывацыі да вучобы мае выкарыстанне метадаў актыўнага навучання, якія набываюць у апошні час асаблівую актуальнасць. Гэтыя метады дазваляюць арганізаваць пазнавальную дзейнасць вучняў такім чынам, што матэрыял урока становіцца прадметам актыўных разумовых і практычных дзеянняў кожнага вучня.
У наш час, час інтэрнэту трэба імкнуцца не адбіць цікавасць вучня 
да кнігі, сфарміраваць станоўчыя адносіны да літаратуры, даць трывалыя веды па мове.
Сёння вучня трэба зацікавіць, каб з’явілася жаданне прачытаць: урыўкам, цікавай сцэнай, незвычайным пытаннем, праз малюнак.
Галоўнае для мяне – навучыць сваіх выхаванцаў бачыць прыгожае, адстойваць сваю думку, быць свабодным і цікавым чалавекам у зносінах 
у нашым бурлівым жыцці, выбраць з усёй разнастайнасці (асабліва 
ў літаратуры ) штосьці важнае і патрэбнае для сябе і для жыцця.
Менавіта таму мяне зацікавіла педагагічная тэхналогія развіцця крытычнага мыслення
Для таго, каб выпрацаваць у вучняў уласнае бачанне, уменне аргументаванага доказу, прыняцця незалежных прадуманых рашэнняў, неабходна зрабіць так, каб працэс навучання змяшчаў у сабе падмурак для новых ідэй па разумовай дзейнасці. 
Мая задача, як настаўніка, – пабудаваць урок літаратуры або мовы так, каб навучыць вучня разважаць над прачытаным, задаваць пытанні і знаходзіць адказы, здзяйсняць адкрыцці і радавацца працэсу пошуку. 
Выкарыстанне тэхналогіі крытычнага мыслення дапамагае сучаснаму вучню выпрацаваць наступныя ўменні, неабходныя для творчай рэалізацыі:
1) крытычна разважаць і самастойна прымаць рашэнні;
2) прымяняць атрыманыя веды як у стандартных сітуацыях, так 
і ў сітуацыях няпэўнасці;
3) ставіць новыя пытанні;
4) разумець і паважаць вучняў-партнёраў;
5) самастойна і свядома дзейнічаць з мэтай дасягнення пастаўленых задач;
6) працаваць самастойна і ў групе.
Тэхналогія развіцця крытычнага мыслення вучняў мае тры асноўныя стадыі: выклік, асэнсаванне, рэфлексія.
	Тэхналогія крытычнага мыслення садзейнічае эфектыўнай рабоце вучня 
з тэкстам, у працэсе якой пададзены тэарэтычны матэрыял лёгка асэнсоўваецца. У выніку ў яго фарміруецца здольнасць да аналітычнага разважання.
Асноўныя мэты на этапе выкліку:
· актуалізацыя ў вучняў вопыту і раней набытых ведаў;
· актывізацыя дзейнасці навучэнцаў;
· фарміраванне матывацыі да вывучання запланаванай праграмай тэмы;
· пастаноўка вучнямі індывідуальнай мэты пры вывучэнні матэрыялу як на ўроку, так і дома.
На этапе выкліку можна выкарыстаць наступныя метады і прыёмы:
· аповед-здагадка па ключавых словах;
· графічная сістэматызацыя матэрыялу (кластары, табліцы)
· правільныя і няправільныя сцвярджэнні;
· заблытаныя лагічныя ланцужкі.
Напрыклад, пры вывучэнні тэмы «Назоўнік» у 6 класе я на дошцы запісваю наступныя словы-тэрміны: назоўнік, пачатковая форма, род, лік, скланенне, у лесе- у лесі? Па гэтых словах прапаноўваю вучням скласці невялікі лінгвістычны тэкст і запісаць у сшыткі. Пасля заслухоўваю два-тры аповеды. 
І вынікам выкліку стаўлю пытанне: «Што б вы хацелі даведацца, зыходзячы 
з прапанаваных слоў, створаных вамі лінгвістычных паведамленняў?»
Яшчэ адзін цікавы і займальны этап выкліку – гэта «Альтэрнатыўны тэст». Класу прапаноўваю па яшчэ не вывучанай тэме паслухаць ланцужок правільных і памылковых сцвярджэнняў, з якіх пазней вучні выбіраюць толькі тыя, што з’яўляюцца сапраўднымі.
На сваіх уроках выкарыстоўваю табліцу «Ведаю – Хачу даведацца – Даведаўся». Тут важна звяртаць увагу на запаўненне першай і другой яе калонак.
Так, перад аналізам верша М.Багдановіча «Раманс» вучні спачатку ўспамінаюць усё, што ім вядома па дадзенай тэме. Пасля калектыўнага абмеркавання звесткі запісваюць у першую калонку, затым фармулююць 
і пазначаюць у калонцы «Хачу даведацца» пытанні, якія іх зацікавілі. Праслухаўшы паведамленні вучняў, запаўняюць апошнюю калонку «Даведаўся». 
Вялікае значэнне ў тэхналогіі развіцця крытычнага мыслення мае прыём «тоўстыя» і «тонкія» пытанні, які фарміруе ўменне працаваць з пытаннямі.
Напрыклад, пры правядзенні абагульняючага ўрока ў 5 класе па тэме «Сінтаксіс і пунктуацыя» выкарыстоўваю прыём «тонкія» і «тоўстыя» пытанні.
	«Тонкія» пытанні
	«Тоўстыя» пытанні

	1. Што такое словазлучэнне?
1. Якія бываюць сказы па мэце выказвання?
1. Што такое дзейнік? выказнік?
1. Ці правільная фармуліроўка:
азначэнне – гэта даданы член сказа, які абазначае прымету прадмета і адказвае на пытанні які? чый?  
1. Якія члены сказа называюцца аднароднымі?
1. Як афармляецца простая мова на пісьме?
	Растлумачэнне, чаму словазлучэнне вецер гуляе не з’яўляецца словазлучэннем.
Як вы думаеце, ці можа быць пабуджальны сказ клічным?
У якім выпадку ставіцца працяжнік паміж дзейнікам і выказнікам?
Якую ролю ў мове адыгрываюць азначэнні?
Падумайце, што будзе, калі знікнуць азначэнні?
Колькі і якіх знакаў прыпынку не хапае ў сказе:
Жыццё чулася ўсюды у траве у лясочку на палях і лугах.
Падумайце, што будзе калі знікне дыялог?


Апошнім этапам па тэхналогіі развіцця крытычнага асэнсавання з’ўляецца рэфлексія (разважанне), на якім у вучняў фарміруюцца ўласныя думкі да вывучанага матэрыялу,  прыводзяцца ў сістэму новыя веды па тэме 
і, калі ў гэтым ёсць неабходнасць, плануюцца шляхі далейшага пошуку для вучэбнай дзейнасці.
На этапе рэфлексіі настаўнік пры неабходнасці заканчвае з класам запаўненне маркіровачнай табліцы «Ведаю – Хачу даведацца – Даведаўся», асабліва акцэнтуючы ўвагу на апошняй яе калонцы. Пад канец урока можна вярнуцца да ключавых слоў, да правільных і памылковых сцвярджэнняў, прывесці ў сістэму паблытаныя ланцужкі.
Эфектыўным прыёмам развіцця крытычнага мыслення з’яўляецца «складанне кластара». «Кластар – гэта графічная арганізацыя вучэбнага матэрыялу, якая акрэслівае сэнсавае поле таго ці іншага паняцця, праблемы, выдзяленне сэнсавых адзінак тэксту і іх графічнае афармленне ў пэўным парадку ў выглядзе гронкі, якая дапамагае вучням сістэматызаваць інфармацыю». На сваіх уроках я выкарыстоўваю гэты прыём. Запісваю тэму 
ў кола пасярэдзіне класнай дошкі, а вакол цэнтральнага кола запісваю галоўныя падтэмы. Прашу вучняў узгадаць факты, якія яны яшчэ не ведаюць. Гэтыя пытанні, вядома, і складаюць мэты іх даследавання.
Цікавай творчай формай рэфлексіі з’яўляецца сінквейн (верш, які патрабуе аналізу, сінтэзу і абагульнення інфармацыі ў кароткіх выразах). Ён вучыць свядома выкарыстоўваць паняцці і вызначаць уласныя адносіны 
да праблемы. У перакладзе з французскай мовы слова «сінквейн» абазначае «пяць». Такім чынам, гэта верш, які складаецца з пяці радкоў і пішацца 
па наступных правілах :
1) на першым радку запісваецца адным словам тэма гаворкі;
2) на другім радку – апісанне тэмы двума словамі-прыметнікамі;
3) на трэцім – дзеянні, што адносяцца да тэмы сінквейна;
4) чацвёрты радок – гэта фраза, сказ з чатырох слоў, з дапамогай якіх вучань выказвае свае адносіны да тэмы;
5) апошні радок – слова-рэзюмэ, сінонім з аднаго слова, якое паўтарае сутнасць тэмы, дае ёй новую інтэрпрэтацыю.
Гэты прыём я прымяняю амаль на кожным уроку, бо ён стварае спрыяльныя ўмовы для крэатыўнай самарэалізацыі асобы вучня, развівае яго пазнавальныя здольнасці і ўмацоўвае маральны патэнцыял.
На стадыі рэфлексіі ажыццяўляецца аналіз, творчая перапрацоўка вывучанай інфармацыі.
Крытычнае мысленне – гэта бесперапыннае вучэнне, якое можа быць прыменена да новых сітуацый: вучэнне ўмацоўваецца, калі яно абапіраецца на папярэднія веды, на іх вопыт. Усё гэта дае магчымасць вучням звязаць тое, што яны ведаюць з новай інфармацыяй.
Кожны настаўнік жадае дасягнуць станоўчых вынікаў у адукацыйным працэсе. Самае важнае для настаўніка – убачыць у кожным вучні Асобу, дапамагчы знайсці сябе, свой шлях, сваё прызнанне.
Тэхналогія развіцця крытычнага мыслення на ўроках беларускай мовы 
і літаратуры прадугледжвае роўныя партнёрскія адносіны як у сэнсе зносін, так і ў сэнсе канструявання ведаў, якія нараджаюцца ў працэсе навучання.

